
        
            
                
            
        

    
	З. Эрдэнэбат

	АХ ДҮҮ ХОЁР АРХИЧИН
 

	Зохиогчийн эхээс 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АХ ДҮҮ ХОЁР АРХИЧИН

	(Хошигносон өгүүллэг)
 

	Ах дүү хоёр архичин арын цэцэрлэгт уулзахаар тохирсон байв. 

	Ах архичин ирж яваа харагдав. Дүү ч бүр үгээ хэлж суув. Ах архичин нь дөхөж ирээд: 

	— Наад царай зүсээ хараач! Ингэтлээ гудраад байхдаа яадаг юм! хэмээн нэлээд дээрэнгүй өнгөөр хэлэв. 

	Дүү ч дуугүй л нүдээ сүүмийлгэн, элгээ тэврэн сууна.

	— Май! гэх дуунаар дүү сэрдхийн дээш харвал ах нь нэг шил юм барьчихсан, фанта-ны савыг хуваагаад "стакан" болгочихсон 100 г хэртэй юм өөр лүү нь сарвайж байхыг олж үзлээ. Дүү ч дуугүй л нөгөөхийг нь авч салгалсан гараар чичрэн чичрэн явуулж орхилоо. Өчигдрөөс хойш юу ч идээгүй тул улаан хоолой руу нь гал оров уу гэлтэй зураад л явчихлаа. 

	Ах архичин өөртөө хийж байгаа бололтой бүдэг бадаг хоржигнож шоржигносон дуу тэртээ цаана сонсогдоно.

	Дүү архичин нүдээ анин хэсэг чимээгүй суув.

	Ах архичин: 

	— За яаж байна? Байдал дээрдэх шинж байна уу? Май! гээд л мөр лүү нь нударч байгааг мэдэрсэн дүү нүдээ нээлээ. 

	Дүү архичин: 

	— Үнэхээр мууджээ ах минь, би! хэмээн нөгөөх зэхэр ундааг гардлаа. Ах: 

	— За хурдал! Би хүн амьтантай уулзах ажилтай. Хурдхан наадхаа явуулчих, би яарч байна хэмээн нэлээд чанга дуугарав.

	Дүү архичин сандуу мэндүү явуулж орхитол гэдэс дотор нь эргэх нь үү гэмээр юм болж баахан хий огилоо. Ах нөгөөх цаасан аягаа дүүгийн гараас булаах шахам аваад, 

	— Жаахан байж байгаад дотор чинь онгойно оо, би зав гарвал эргээд ирнэ ээ, чи одоо наад сандал дээрээ хажуул гэж хэлчхээд яваад өгөв. 

	Дүү архичны нүдний өмнүүр хорвоо дэлхий булингартай усанд байгаа мэт нэг тодрон, нэг бүдгэрэн харагдах агаад, тэгсхийгээд тэрээр "тас" явлаа. Тас явна гэдэг нь архичдын хувьд "унтаад өгнө" гэсэн үг л дээ. 

	Түдэлгүй дүү архичин зүүдэлж байна аа.

	Ерөнхийлөгч болчхож. Торгон цэргүүдээ жагсаачихсан ахыгаа хүлээж байх юм. Ах ирлээ! тэрээр яаруу сандруу яваа нь илт байв. Здравствуйте солдаты!1 гэсэн болчхоод шууд л Саарал ордон руу алхлаа. Дүү дотроо: "Ах яагаад Здравие желаю бойцы!2 гэж хэлсэнгүй вэ?" хэмээн мөрөө хавчсан байдалтай ахыг даган алхав. Ах дүүд хандаж: 

	— Хоёулхнаа нэг юм яриадахъя! Чи наад 120 сэтгүүлчээ гадаа байлга! Манай 50 ч гэсэн гадаа байж байг! хэмээн командалдаг юм байна.

	Одоогоос бараг 20 жилийн тэртээ "Ардчилал" хэмээх баруунд хийсэн архинд нэлээд согтож ахын сэтгэлд юм хийснээс хойш анх удаа ах дүү хоёр албаны том ширээний хоёр талаас улаан нүүр тулан уулзаж байгаа нь энэ билээ.

	Ах: 

	— Би чамтай нэг л юм ярих гэж ирсэн, ураны уурхай, мөнгөний уурхай хоёрыг чинь ах нь авъя. Чи тэр нүүрс мүүрсээрээ аргал!

	Дүү жаахан түнтийж, хулмалзаж байснаа,

	— Үгүй ах аа, би тэрийг чинь францчуудтай...

	Энэ агшинд ах шууд үгийг нь таслан: 

	— Чи бид хоёр хэдийгээр өөр өөр эцгийн хүүхдүүд ч гэсэн би чамайг насан туршдаа харж хандаж яваа. Чи намайг бараг хөөж явуулаа биз дээ, дараа нь чи үхлээ хатлаа, энэ ээ тэр ээ гээд л гурил будаа гуйгаад л хэдэн түшмэдээ явуулахад чинь ч би чамд өш хонзон саналгүй тусламжийн гараа сунгаж байсан! Тийм үү, үгүй юу? Муу улаан дураак минь?! хэмээн том алаг нүдээ эргэлдүүллээ. 

	Аз болоход албаны том ширээний хоёр талд сууж байлаа. Тэгээгүй бол ах ийм үедээ маузер буу мэт хуруугаараа толгой руу тоншдог зантай билээ. 

	Дүү дуугүй байгаа тул ах түүнийг зөвшөөрч байна гэж үзлээ. Тэгээд цааш үргэлжлүүлэн: 

	— Чи ер нь барууны муусайн болвануудтай балайтахдаа бодолтой л байгаарай! Цаадуул чинь сайхан инээмсэглэж байгаад алдаг улс шүү! Тэд намайг Ходорковский-тэй нийлж яаж ходорсныг дуулаа биз дээ? гэж хэлэхдээ ахын дуу бүүр ноцтой болж ирэв. 

	Дүү ч таг л суугаад байв. Гэнэт дүүгийн толгойд ярианы сэдвийг өөрчлөх мэргэн санаа орж ирэв. Гэхдээ энэ ч бас хожимджээ.

	Ах ярьж байна: 

	— Чи төмөр замаа урд хөршөөрөө тавиул л даа! Бидэнд ч амар байхаар байна. 250 сая доллар бага мөнгө биш биз дээ гээд ах ардаас нь "муу дурак3 минь" гэж арай л хэлсэнгүй. 

	Дүү гүн бодолд дарагдсан байдалтай хэсэг чимээгүй болов. Ах үргэлжлүүлж байна аа: 

	— Чи барууныханд ураны уурхай, мөнгөний уурхайгаа өгөх юм бол тэд нар чинь миний толгой дээр цахиур хагалах хүч нь нэмэгдэнэ гэж ер бодсон уу? Бодоогүй шүү дээ!

	— Үгүй ах аа, би чинь өөрөө бие даамаар байна шүү дээ, алийн болгон танаар...

	— За за, ингээд тохирлоо. Өөр юу байна?

	— Өөр ч юу байх вэ дээ, өрийн асуудал...

	— Чиний хэнтэйгээ харилцах, юугаа наймаалах чинь надад падгүй, харин уран, мөнгө хоёрыг чинь бол би мэдчихье! Хэрвээ ийм юман дээр сонин зан гаргавал чи өөрөө л хохирно, өөр хэн ч хохирохгүй. Урд хөрштэйгөө найзлах гээд байгаа юм уу?! гэж хэлээд доогтой инээв. 

	Ах босоод хаалга зүглэв. Дүү ч дагаад бослоо.

	Ах, дүүгийнхээ зориуд үзүүлэхээр бэлдсэн цэцэрлэгээр орж хэдэн хүүхдийнх нь барааг харлаа. Тэд нар нь оросоор дуулж бүжиглэж угтлаа. Сургуулиар шагайгаад гарлаа. Ах, Халхын гол явах зав байхгүй гэсэн тул ойрхноор нь Орос жанжны хөшөөнд цэцэг тавихаар болов. Тэр өглөө ах жаахан оройтож боссон тул дүү борооны шүхэр барин нэлээд хүлээж зогслоо. Ингэж зогсохдоо дүү бас нэлээд нухацтай бодол бэлчээж амжив. 

	"Ах ч хүчээ авчээ! Би ч хаа байсан далайн цаадах барууны муусайн болвануудтай энэ тэр гэж явснаас сайн ч муу ч нэг эхээс цувж гарсан муу ахыгаа түшдэг юм уу доо... Чёрт возми!4" хэмээн бодож зогсов.

	 

	Нүүрэн дээр нь аалз гүйх шиг болоход дүү архичин зочин сэрлээ. Ах архичин местный5 орос авгайн хийж, Улаанбаатарын гудамжинд зардаг пирожки барьчихсан, тал шил самогон6 цүл цалхийлгэчихсэн тас тас инээгээд зогсож байх нь тэр.

	Дураак минь май! Энийг тат! Өлсөж үхэх чинь дутаа юу, ай?! ха ха ха...

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	
Заметки

		[←1]
	 Сайн байцгаана уу? Цэргүүд ээ!




	[←2]
	 Нөхөд дайчдын амрыг эрье!




	[←3]
	 Тэнэг гэсэн орос үг (ЦБ)




	[←4]
	 чөтгөр ав!




	[←5]
	 Оросоос ирж суурьшсан орос хүн (ЦБ)




	[←6]
	 Орос нэрмэл архи (ЦБ)

